
Tórshavn, 19. februar 2007
Viðv. strategipappíri um alheimsgerð  
Víst verður til teldupost dagfest 22. januar 2007, har strategipappír í sambandi við visjón 2015 um alheimsgerð er sent Kommunusamskipan Føroya til hoyringar.

KSF um visjón 2015

KSF tekur fult undir við samlaðu Visjón 2015-ætlanini, og hevur felagsskapurin við áhugað viðgjørt ymsu visjónsætlanirnar og tær ítøkiligu strategiirnar, sum skotnar verða upp.

Aðalhugsjón KSF´s er burðardyggar og virkisførar kommunur, sum umsita øll viðurskifti av týdningi fyri borgaran. Sum krummtappurin í samfelagnum eru kommunurnar avgerandi partur fyri fólkastýrið, har nærleikin millum politikkara og borgara tryggjar betri tænastu, betri umsiting og betri møguleikar fyri virknari borgaraluttøku. 

Tað er tí umráðandi, at fleiri og týðandi uppgávuøki verða løgd út til kommunurnar komandi árini, tí hetta tryggjar eisini, at samfelagsmenningin fer fram á øllum økjum og kring alt landið. Ábyrgdarsterkar kommunur eru eisini av stórum týdningi fyri tær visjónir og strategiir, sum landið nú setir út í kortið, tí avgerandi fortreyt fyri at røkka málunum er, at tær eru væl og virðiliga kjølfestar í kommununum.

KSF um uppskot til strategi fyri alheimsgerð
KSF tekur fult undir við aðalmálinum, ið visjónin viðvíkjandi alheimsgerð setir út í kortið, nevniliga, at Føroyar skulu hava sum mest burturúr uttanríkissamvinnuni, at forðingar at flyta vørur, tænastur, kapital, fólk og fyritøkur skulu takast burtur, og at Føroyar skulu hava ein greiðan samleika og sjónligan leiklut í altjóða høpi, har vit hava serligar fortreytir og tørv.

Øllum kunnugt er alheimsgerð ein tilgongd, sum vendir báðar vegir. Hetta hava fleiri av hinum strategiskjølunum, sum hava verið til hoyringar, eisini ásanna og gjørt skilagóðar strategiir um. Okkurt undantakið er tó – eitt nú strategiskjalið um arbeiðsmarknaðin, har úrslitið eftir okkara tykki verður ein avbyrgdur føroyskur arbeiðsmarknaður, og sum tí ikki stuðlar omanfyri nevnda aðalmáli um frælsan flutning av persónum (arbeiðsmegi, granskarum osfr.).
Undir partmálinum um fyrisitingarliga menning verður víst á týdningin av føroyskari umboðan í øðrum londum. Strategiin fevnir fyrst og fremst um at menna og styrkja tær uppgávur, sum landið hevur á uttanríkispolitiska pallinum. KSF tekur sum heild undir við strategiini og kann leggja afturat, at eisini á kommunalpolitiska økinum er umfevnandi altjóða samstarv bæði í ES- og norðurlendskum høpi. 
Tó at altjóða samstarvið hjá KSF í løtuni avmarkar seg til norðurlendsku kommunufeløgini, so verða í framtíðini fleiri og fleiri viðurskifti av týdningi fyri KSF og føroysku kommunurnar viðgjørd í ES-høpi. Tað er tí mál hjá KSF framyvir eisini at taka lut í evropeiska samstarvinum og – eins og íslendska kommunufelagið gjørdi beint fyri jól í fjør – at hava umboðsskrivstovu í Brússel til tess at taka beinleiðis lut í víðfevnda samstarvinum millum evropeisku kommunufeløgini.
Hetta fer KSF tó ikki at gera eftir einum degi. Men hesa alheimsgerð skulu KSF – og fyri so vítt eisini tann samlaði uttanríkispolitiski innsatsurin hjá landinum – taka hædd fyri í framtíðini. Tí metir KSF tað eisini vera sjálvsagt, at kommunurnar eru beinleiðis umboðaðar í Ráðgevandi nevndini fyri alheimsgerð, ið strategiskjalið leggur upp til verður sett á stovn (tvs. tí víðkaða Búskaparráðnum).
KSF hevur ikki ítøkiligar viðmerkingar til ymsu partmálini um altjóða samanrenning, uttanríkispolitiskan profil og handilsfremjandi átøk. 

Vinarliga vegna Kommunusamskipan Føroya

